
PROJEK PENGKULTURAN RUMPAI LAUT (SEAWEED) DAN CABARANNYA 
DALAM KALANGAN KOMUNITI NELAYAN MISKIN DI SEMPORNA, SABAH. 

ABSTRAK 

Pengkulturan rumpai laut telah menjadi salah satu sumber pendapatan komuniti 
nelayan di daerah Semporna, serta menjadi bahan eksport Malaysia ke luar negara. 
Menyedari pentingnya bahan ini kepada komuniti nelayan dan sebagai hasil eksport 
negara, pihak jabatan dan agensi kerajaan seperti Jabatan Perikanan dan Lembaga 
Kemajuan Ikan Malaysia menjadikan pengkulturan rumpai laut sebagai salah satu 
projek untuk membasmi kemiskinan khususnya dikalangan komuniti nelayan di 
daerah Semporna. Tujuan penyelidikan ini mengkaji latar belakang projek 
pengkulturan rumpai laut. Selain itu, penyelidikan ini mengenal pasti masalah yang 
wujud dalam projek pengkulturan rumpai laut. Reka bentuk kajian ini adalah 
berasaskan pendekatan kualitatif. Walau bagaimanapun, pendekatan kuantitatif juga 
digunakan untuk menyokong data kualitatif. Kaedah kutipan data yang digunakan 
adalah pelbagai seperti tinjauan dengan menggunakan borang soal selidik, 
pengamatan lansung, temubual dan data dari sumber dokumen. Kajian ini dilakukan 
keatas 6 kawasan yang melibatkan 209 responden di daerah Semporna. Hasil kajian 
mendapati kebanyakan para pengkultur mengalami masalah yang hampir sama 
dalam setiap zon. Masalah ini berpunca dari faktor alam sekitar seperti ribut angin 
monsun, pengurusan, sikap peserta projek dan sebagainya. Hal ini menyebabkan 
pihak berkuasa terpaksa terus menyalurkan bantuan kepada para peserta projek 
demi membantu meningkatkan pendapatan keluarga dan keluar dari masalah 
kemiskinan. 

ABSTRACT 

Algaculture or the culture of seaweed had been one of the sources of income for the 
fishermen community in the district of Semporna, and also an export commodity from 
Malaysia. Realising the significance of this material to the fishermen community and a 
national export product, government departments and agencies such as Department 
of Fisheries and the Malaysian Fisheries Development Authority have introduced 
culturing seaweed as a project to eradicate poverty especially among the fishermen 
community in Semporna. The purpose of this research is to analyze the background 
of seaweed culturation. Furthermore, the research identifies the problems exist in the 
culture of seaweed. The design of this research is based on a qualitative approach. 
The quantitative approach is also used to support the qualitative data. The data were 
collected through questionnaire, direct observations, interviews and document 
analysis. This research is conducted in 6 areas which involved a total of 209 
respondents in the district of Semporna. Results of the study show that most 
culturists face similar problems in every zone. These problems arose from 
environmental factors such as the Monsoon storms, management complications, the 
attitude of the participants of the project and so on. These complications caused the 
need to continually delegate aid to the participants in order to increase their 
household income and bring them out of the problems of poverty. 

BABl 

PENGENALAN 

1.1 Pendahuluan 

Kerancakan pembangunan sosioekonomi tidak tertumpu di Semenanjung Malaysia 

sahaja, mala han Sabah juga tidak terkecuali selepas kemasukan Sabah ke 

Persekutuan Malaysia pada 16 September 1963 sehingga kini. Kerancakan 

pembangunan di Negeri Sabah membuktikan kesungguhan kerajaan dalam 

mengurangkan kadar kemiskinan terutamanya dalam kalangan masyarakat luar 

bandar. Pembangunan yang berlaku selaras dengan Dasar Pembangunan Negeri 

(DPN - State's Development Policy) seperti yang termaktub dalam Rangka Rancangan 

Jangka Panjang Sabah 1995-2010. Hasrat ini sebenarnya telah termaktub dalam 

Rancangan Malaya Pertama (1956-1960) sehingga Rancangan-rancangan Malaysia 

yang seterusnya sehingga Rancangan Malaysia Kesembilan 2006-2010. Mary Sintoh & 

Chang Shui Kiong mendakwa bahawa kerajaan telah menggariskan dan memberi 

penekanan terhadap beberapa strategi pembangunan khusus untuk beberapa 

kumpulan sasaran rakyat termiskin terutamanya penduduk luar bandar seperti yang 

ditetapkan dalam Dasar Ekonomi Baru (DEB) (1971-1990) (Mary Sintoh & Chang Shui 

Kiong, 1992: 94). Menyedari kemiskinan merupakan batu panghalang kepada 

kemajuan di negeri Sabah, maka pelbagai projek dirangka sebagai usaha mengatasi 

masalah ini. Antaranya, Rangka Pembangunan Strategi Maritim Sabah (RPSMS), 

Pelan Induk Akuakultur Sabah (PIAS), Pelan Induk Pelancongan Sabah (SIPS), Pelan 

Strategik Pembangunan Luar Bandar Sabah (PSPLBS) dan Pelan Tindakan Strategik 

(SRP) bagi membolehkan Negeri Sabah menangani cabaran pembangunan yang 

dihadapi (Rosnah Ismail, 2004: 1). 

Teras ketiga Rancangan Malaysia Ke-Sembilan (RMK-9) menggariskan objektif 

untuk menangani masalah ketidaksamaan sosioekonomi secara membina dan 

produktif iaitu dengan memberi penekanan kepada usaha untuk membasmi 

kemiskinan tanpa mengira kaum, kawasan, wilayah mahupun negeri. Langkah 

pembasmian kemiskinan wajib dijadikan sasaran utama dalam usaha menangani 

ketidakseimbangan pencapaian sosioekonomi di kalangan masyarakat demi 

